
Лев-Арӑсланӑма – ывӑлӑма 

 

Савнӑ чунӑм, ҫитӗн эсӗ, 

Аҫуна ан ман. 

Вӑл путман шыва кӗрсен те, 

Вутра та ҫунман. 

  

Чӑн мухтавлӑ поэт пул эс, 

Композитор пул! 

Юрру-кӗввӳ янӑратӑр 

Тӗнчипех ун чух. 

  

Вӑрҫӑ кунӗсем тискеррӗн 

Кӗрлесе иртсен, 

Аслӑ тинӗс пек кӳленнӗ 

Чӗрӗ юн типсен; 

  

Пур ҫӗршыв пӗр пек илемлӗн 

Чечеке ларсан, 

Тӗнчери мӗнпур этемлӗх 

Юрласа ярсан; 

  

Эс ун чух вара асилӗн 

Савнӑ аҫуна. 

Вӑл вӗри чунтан юратнӑ, 

Чунӑмҫӑм, сана!.. 

  

Ҫавӑнпа та вӑрҫа тухнӑ 

Паттӑр ҫапӑҫма, 

Телейӳшӗн, ҫӗршывушӑн 



Хӑй пуҫне хума. 

  

Тен, ун чух сан курас килӗ 

Аҫун тӑприне. 

Анчах эс ӑна тупаймӑн 

Вӑрҫӑ хирӗнче. 

  

Хӑй пулмин те, ячӗ юлӗ 

Чул юпа ҫинче, 

Хӗрлисем хаяр арслан пек 

Ҫапӑҫни ҫинчен. 

 

Эс унта пырса вулайӑн... 

Ҫывӑх хушамат 

Чӗрӳне кӑлтах сиктерӗ, 

Ярӗ шухӑша. 

  

— Эх, атте, атте, кунта-им 

Хунӑ эс пуҫна? — 

Тейӗн те хуллен, йӑвашшӑн 

Шӑлӑн эс куҫна. 

  

Ун чухне тискер фашизм 

Пулмӗ тӗнчере. 

Урнӑ вӑрҫӑсем ҫинчен те 

Ҫырмӗҫ пичетре. 

  

Асӑнсан та асӑнайӗҫ 

Ылханса кӑна. 

Манӗҫ йытӑ Гитлера та, 



Манӗҫ шуйттана! 

  

Вӑхӑт ҫитӗ, мирлӗх ҫитӗ, 

Каймӗ ҫын килтен, 

Садри кайӑк пек телейлӗ 

Пурӑнӗ этем. 

  

Ҫавӑн чух эс аннӳне 

Пыр та ытала, 

Ман ятпа пӗрре чупту та, 

Ҫакӑн пек кала: 

  

— Эх, аннем, аннем, ан ҫун эс, 

Ан тӑк куҫҫульне. 

Куҫҫульпе нихҫан чӗртеймӗн 

Паттӑр вилӗмне. 

  

Вӑл пире чунтан юратнӑ, 

Савнӑ чӗререн, 

Ҫавӑнпа пуҫне ҫухатнӑ 

Вӑрҫӑ хирӗнче. 

  

 

Хӑй пулмин те ячӗ пур ун, 

Ячӗ пирӗнпе. 

Ырӑ ят вӑл, чаплӑ ят вӑл, 

Юлӗ ӗмӗре! 

Ноябрĕн 11-мĕшĕ, 1941 çул. 

